
Ben aggaibôu, decente ô vestimento

O l'ëa, quantunque semplice e modesto;

Nobile e tûtto pin de sentimento,

E animôu, benchè semplice, o so gesto;

Semplice, ma grazioso, ô portamento;

Façeiva un contraposto tûtto questo

A-ô contegno solenne di sovrani,

E a-ô lusso e ä sosta di so cortigiani.

Eppù ûn tâ lûstro se veddeiva impresso

In lê ne-a stessa so semplicitæ,

Ch’ëan a regiña mæxima e ô re stesso

Tûtti duî da lê vinti in dignitæ;

E paiva che lô solo a-ô so riflesso

Spiccâ dovessan ne-a posteritæ,

Comme spicca ô pianeta pe-ô splendô

Che da-ô so globo ghe trasmette ô sô.

Ne-a mûagia poi de fianco a parte drita

O gran consegio[sic] gh’ëa de Salamanca:

Chì spiegava l’artista un’infinita

Arte in compoñe e in eseguî man franca,

E uña copia d’idee che circoscrita

E dä raxon corretta a no ve stanca,

E quella tanto caa, se a l’unitæ

A n’è de pregiudizio, a varietæ.

Benchè tante figûe foîsan dipinte

E tanti oggetti in quello medaggion,

D’inutile e superfluo no gh’ëa ninte,

Gh’ëa un bello intresso senza confuxion;

Perchè cose e figûe tutt'ëan distinte

O pe-ô so scopo e pe-a so perfezion;

N’aviesci i êuggi mai staccôu da quello

Quaddro animôu da-ô magico pennello.

